
TANZANIA (Daraja la Pili kwenye Orodha ya Uangalizi)  

Tanzania ni chanzo, mkondo, na nchi kusudio la safari kwa wanaume, wanawake, 

na watoto wanaokabiliwa na ajira za kulazimishwa pamoja na biashara ya ngono. 

Kasi ya matukio ya usafirishaji wa ndani inazidi ile ya biashara haramu ya 

kimataifa na hurahisishwa na ndugu, marafiki, au madalali wa wahanga ambao 

hutoa ahadi za msaada wa elimu au kupata ajira yenye faida sehemu za mijini.   

Baadhi ya watu wasio waaminifu hutumia vibaya taratibu za kijadi za kusaidia 

kulea watoto—ambapo watoto maskini hukabidhiwa kutunzwa na ndugu wenye 

uwezo bora wa maisha au wanajamii wanaoheshimiwa — na hivyo kutumia watoto 

hao kufanya kazi za kulazimishwa.  Unyonyaji wa wasichana wadogo katika 

utumwa wa majumbani unaendelea kuwa tatizo kubwa sana la biashara ya 

binadamu nchini Tanzania, ingawa biashara ya ngono kwa watoto, hasa kwenye 

mpaka wa Kenya naTanzania, hutokea pia.  Wasichana hunyonywa  katika 

biashara ya ngono katika maeneo ya utalii ndani ya nchi.  Wavulana wanakabiliwa 

na ajira za kulazimishwa, hasa katika mashamba—ikiwa ni pamoja na kuwa 

vibarua wa kilimo, wafugaji, na mara chache wawindaji—lakini pia katika migodi 

na machimbo, katika sekta ya kibiashara isiyo rasmi, katika viwanda, katika 

biashara ya ngono, na huenda pia kwenye boti ndogo ndogo za uvuvi 

zinazoendeshwa katika bahari kuu.  Idadi ndogo ya watoto wa Kitanzania na watu 

wazima wanakabiliwa na utumwa wa majumbani, aina nyingine za ajira ya 

kulazimishwa, na biashara ya ngono— mara nyingi kutoka kwa Watanzania 

wengine—katika nchi nyingine ikiwa ni pamoja na Msumbiji, Ethiopia, Afrika 

Kusini, Uganda, Yemen, Oman, Falme za Kiarabu, Saudi Arabia, Pakistan, 

Uingereza, Marekani, Ufaransa, Italia, na huenda pia katika nchi nyingine za 

Kiafrika, Mashariki ya Kati, na nchi za Ulaya. Kuna taarifa za vyombo vya habari 

kwamba watoto wa Kitanzania wenye ulemavu wa viungo wanasafirishwa hadi 

Kenya ili wafanywe ombaomba wa kulazimishwa na kwamba wasichana wa 

Kitanzania wanaingizwa kwenye biashara ya ngono nchini China.  Wahanga wa 

biashara hiyo wanaotoka nchi nyingine—kwa kawaida watoto kutoka Burundi na 

Kenya, na vile vile watu wazima kutoka Bangladesh, Nepal, Yemen, na Bara 

Hindi—wanalazimika kufanya kazi katika sekta za kilimo, madini, na huduma za 

nyumbani nchini Tanzania; baadhi yao pia wanaingizwa kwenye biashara ya 

ngono.  Raia wa nchi jirani huweza kwa hiari yao huhama nchi zao kupitia 



Tanzania, na baadaye hulazimishwa kufanya kazi za majumbani na ukahaba nchini 

Afrika Kusini, Ulaya, na Mashariki ya Kati.  

Serikali ya Tanzania haizingatii kikamilifu viwango vya chini vinavyolenga 

kuondoa biashara hiyo; hata hivyo, inajitahidi sana kufanya hivyo.  Wawakilishi 

wa serikali walishiriki mikutano iliyogharamiwa na wafadhili ili kurasimu na 

kupitia kanuni na taratibu za utekelezaji wa Sheria ya mwaka 2008 Dhidi ya 

Usafirishaji Haramu wa Binadamu na kukamilisha maandiko hayo kwa ajili ya 

mchango wa wadau karibu na mwisho wa kipindi cha kutoa taarifa.  Serikali 

iliwarejesha nchini wahanga wawili wa usafirishaji haramu wa ajira kimataifa, na 

polisi waliripoti kwamba waliwapeleka wahanga11 kwenye Mashirika yasiyo ya 

Kiserikali (NGOs) ili wapate msaada wa huduma.  Licha ya hatua hizo, kwa 

ujumla serikali ilishindwa kuonyesha jitihada zaidi za kupambana na biashara 

haramu ya binadamu kutoka mwaka uliotangulia; kwa hiyo, Tanzania imewekwa 

kwenye Daraja la Pili la Orodha ya Uangalizi.  Kwa kipindi cha miaka mitano, 

serikali ilishindwa kutenga fedha kwa ajili ya mfuko wa msaada wa wahanga 

ulioanzishwa na Sheria ya mwaka 2008 Dhidi ya Usafirishaji Haramu wa 

Binadamu.  Vyombo vya usalama vya Tanzania havikuendesha mashtaka yoyote 

mapya au kutia hatiani wahalifu wowote wa biashara haramu mnamo kipindi cha 

utoaji wa taarifa.  Juhudi hafifu za kulinda wahanga ziliwaacha bila motisha ya 

kushiriki katika uchunguzi, huku zikififisha uwezo wa serikali kufuatilia 

utekelezaji wa hatua za kisheria zenye mafanikio dhidi ya wafanyabiashara 

haramu.  Kushindwa kwa maafisa husika kubainisha tofauti kati ya biashara 

haramu na magendo kulisababisha baadhi ya wahanga kuadhibiwa.  

Mapendekezo kwa Tanzania:  

Ongeza juhudi za kutekeleza Sheria ya mwaka 2008 Dhidi ya Usafirishaji Haramu 

wa Binadamu kwa kuendesha mashtaka dhidi ya makosa ya biashara haramu, 

kuhukumu wahalifu wa biashara hiyo, na kutoa adhabu kali--- ikiwa ni pamoja na 

kifungo cha jela, kama ipasavyo—baada ya wahalifu kutiwa hatiani; tekeleza 

vifungu vya sheria hiyo vya ulinzi wa wahanga na uzuiaji, ikiwa ni pamoja na 

kutenga rasilimali kwa mfuko wa msaada kwa wahanga; anzisha sera na taratibu 

kwa viongozi wa serikali kutambua na kuwahoji watu wenye uwezekano wa kuwa 

wahanga wa biashara haramu— ikiwa ni pamoja na watu wazima—kati ya 

makundi ya wanyonge kwa kuwatanguliza na kuwahamishia mashirika ya ndani 



yanayotoa huduma; anza kukusanya takwimu ambazo dhahiri zinahusu utekelezaji 

wa sheria dhidi ya biashara haramu na vile vile ulinzi wa wahanga katika ngazi ya 

kitaifa; changia rasilimali za serikali ili kutoa mafunzo kwa majaji, waendesha 

mashitaka, na polisi kwa ajili ya kufafanua tofauti kati ya biashara ya binadamu na 

magendo ya binadamu; kutoa mafunzo maalumu ya kupambana na biashara 

haramu kwa maafisa wote wa balozi za Tanzania kabla hawajaenda kwenye vituo 

vyao vya kazi  nje ya nchi; tenga bajeti kwa ajili ya kamati ya kupambana na 

biashara haramu na sekretarieti ya kupambana na biashara haramu ili kutekeleza 

mpango wa utekelezaji wa kitaifa wa kupambana na biashara haramu; toa mafunzo 

zaidi kwa mamlaka za kutekeleza sheria kuhusu ugunduzi na mbinu za kuchunguza 

uhalifu wa biashara ya binadamu; na pia tekeleza au pitia na kupanga upya mpango 

wa utekelezaji wa kitaifa wa miaka 2012-2014.   

Mashtaka  

Serikali ya Tanzania ilifanya juhudi ndogo za utekelezaji wa sheria mnamo mwaka 

wa taarifa hii.  Sheria ya mwaka 2008 Dhidi ya Usafirishaji Haramu wa Binadamu 

inaharamisha usafirishaji haramu wa aina zote na inaagiza adhabu za kutoka 

mwaka mmoja hadi miaka 10 jela, faini, au adhabu zote mbili.  Adhabu hizi ni kali 

vya kutosha, lakini hazilingani na zile zilizoagiziwa makosa mengine makubwa, 

kama vile ubakaji.  Kipengere kinachoruhusu wahalifu kulipa faini badala ya 

kutumikia kifungo gerezani kinaruhusu adhabu ambayo haiwiani na uhalifu na 

haiweki kizuizi cha kutosha kwa wahusika wenye mwelekeo wa kufanya makosa 

ya biashara haramu.  

Serikali iliripoti kwamba ilichunguza kesi tatu za watuhumiwa wa biashara 

haramu; lakini maelezo ya kesi hizo hayajulikani.  Serikali iliripoti kwamba 

ilifuatilia vidokezo vitatu zaidi vilivyopokelewa kuhusu kesi za kimataifa za 

biashara haramu, lakini ilishindwa kuendesha mashitaka au kuwatia hatiani 

wahalifu wowote. Kesi mbili kati ya zile tatu zilihusu wahanga wa kiume wa 

Tanzania; mhanga mmoja alikabiliwa na kazi za kulazimishwa nchini Italia, na 

mwingine alishawishiwa kwenda Uganda kwa ahadi ya kucheza soka na hatimaye 

akakabiliwa na kazi ya kulazimishwa. Kufuatia kidokezo cha INTERPOL, 

mamlaka zilichunguza kesi ya msichana kutoka Nepali aliyesadikiwa kuwa  

mhanga wa biashara haramu nchini Tanzania, lakini mahali alipokuwa 

hapakujulikana. Ufahamu mdogo wa watekelezaji wa sheria na maafisa wa 



mahakama kuhusu biashara haramu uliendelea kujenga mazingira ya kuepuka 

adhabu; kwa kawaida, uhalifu wa biashara haramu ulichukuliwa kama kosa dogo.  

Serikali haikutenga fedha za kuwapa maafisa mafunzo maalumu ya kupambana na 

biashara haramu mnamo mwaka huo.  Serikali haikufanya maendeleo yoyote 

katika kukusanya takwimu zinazolenga utekelezaji wa sheria dhidi ya biashara 

haramu na ulinzi wa wahanga katika ngazi ya kitaifa.  Serikali ya Tanzania 

haikutoa taarifa ya uchunguzi wowote au mashtaka dhidi ya viongozi wa umma 

kwa tuhuma za kuhusika na makosa ya biashara haramu mnamo kipindi cha kutoa 

taarifa.  

Ulinzi  

Serikali ya Tanzania imefanya juhudi ndogo kulinda wahanga wa usafirishaji 

katika kipindi cha mwaka.  Polisi waliripoti kwamba waliwapeleka wahanga 11 

kwenye mashirika yasiyo ya kiserikali ili wapate msaada, na mashirika ya kiraia 

yaliripoti kwamba yalitambua na kusaidia wahanga 11 zaidi mnamo mwaka 2013.  

Maafisa wa serikali kwa kawaida hawakuchukua hatua mapema kuwatambua watu 

wawili waliotuhumiwa kuwa wahanga miongoni mwa makundi ya wanyonge.  

Katika tukio moja, mamlaka za Zanzibar zilitambua watu wawili waliohisiwa  

kuwa wahanga, watoto waliokuwa wakielekea Oman kwa ajili ya kazi za 

nyumbani, na kuwazuia kuondoka kwa misingi kwamba hawakuwa na nyaraka za 

kutosha ili kusafiri.  Mamlaka zilishindwa kuwapeleka wasichana hao kwa watoa 

huduma za kijamii na pale walipoishia baadaye hapajulikani, huku wakiachwa 

katika hatari ya kuathirika upya na biashara haramu.  Utaratibu mzuri wa rufaa 

ambao unawataka polisi, Idara ya Ustawi wa Jamii, na mashirika yasiyo ya 

kiserikali kujulishana juu ya uwezekano wa matukio yote uliendelea kuwepo, 

lakini mara nyingi haukufanya kazi kwa ufanisi.  Polisi walishirikiana na shirika la 

kimataifa kutengeneza orodha ya mashirika yasiyo ya kiserikali ambayo 

yangewapa wahanga msaada.  Hakukuwa na taratibu zilizowekwa ili 

kuwaunganisha wahanga waliokuwa watu wazima na watoaji huduma.  

Vipengere muhimu vya ulinzi wa wahanga ya Sheria ya mwaka 2008 Dhidi ya 

Usafirishaji Haramu wa Binadamu, kama vile kutenga fedha kwa ajili ya mfuko wa 

msaada kwa wahanga, haukutekelezwa.  Serikali iliendelea kutegemea mashirika 

yasiyo ya kiserikali kutoa huduma kwa wahanga, na vituo vya huduma 

vilivyoendeshwa na mashirika hayo vilikomea mijini.  Hakukuwa na sehemu za 



hifadhi zilizotengwa mahsusi kwa ajili ya wahanga wa biashara haramu.  Serikali 

ilirejesha Watanzania wawili wa kiume waliokuwa wahanga wa ajira za 

kulazimishwa nje ya nchi—mmoja ambaye alikuwa amenyonywa nchini Uganda 

na mwingine nchini Italia.  Serikali ilishindwa kuhakikisha kwamba wahanga 

hawakuadhibiwa kwa uhalifu uliofanywa kutokana na wao kusafirishwa kinyume 

na sheria.  Ukosefu  wa taratibu za kitaifa za kuwatambua wahanga, na kushindwa 

kwa maafisa wa utekelezaji wa sheria kutofautisha kati ya biashara haramu na 

magendo, mara nyingi vilisababisha wahanga wa kigeni kukamatwa, kupatikana na 

hatia ya ukiukwaji wa uhamiaji, kutiwa gerezani, na kufukuzwa nchini kama 

wahamiaji wa kawaida.  Mnamo mwezi wa Juni mwaka 2013, ili kukidhi hukumu 

ya mwaka 2008 ya mahakama ya Kimarekani iliyotolewa dhidi ya 

mwanadiplomasia wa Tanzania ambaye alikuwa amepelekwa Marekani kikazi, 

serikali ilitoa malipo ya $ 170,000 —kiasi cha fedha kilichoafikiwa na kilichokuwa 

sawa na malipo ya nyuma—kwa mhanga wa utumwa wa majumbani.  Katika tukio 

tofauti, ofisi ya ubalozi wa Tanzania ilishindwa kutayarisha kwa haraka hati za 

usafiri za mhanga.  Serikali haikuhimiza wala kutohimiza wahanga kushiriki 

uchunguzi na mashtaka dhidi ya wasafirishaji wao, lakini wengi walishinikizwa na 

ndugu zao kutotoa ushahidi au taarifa kwa mamlaka husika.  Sheria ya mwaka 

2008 Dhidi ya Usafirishaji Haramu wa Binadamu inawapa wahanga wa kigeni njia 

mbadala za kisheria za kutopelekwa katika nchi ambapo usalama wao au usalama 

wa familia zao unaweza kuwa hatarini; hakuna wahanga wa kigeni waliopokea 

msaada huu wa uhamiaji mnamo kipindi cha taarifa.  

Uzuiaji 

Serikali ilifanya juhudi za kuzuia biashara haramu ya binadamu mnamo mwaka wa 

ripoti.  Kamati ya serikali ya kupambana na usafirishaji na sekretarieti za 

kupambana na biashara haramu bado hazikuwa na bajeti na wafanyakazi wa 

kudumu, lakini wawakilishi wa serikali walishiriki mikutano mitatu 

iliyogharamiwa na wafadhili na mkutano uliofadhiliwa na Wizara ya Mambo ya 

Ndani ili kurasimu na kutathmini kanuni na taratibu za utekelezaji wa sheria ya 

mwaka 2008.  Maandiko hayo yalikamilishwa kwa niaba ya wadau karibu na 

mwisho wa kipindi cha kutoa taarifa.  Kwa upande wa Zanzibar, yenye mamlaka 

ya ndani ya kujitawala, maafisa wa serikali za mitaa waliendesha kampeni ya 

ufahamu wa umma kote katika kisiwa hicho wakitumia vipeperushi 

vilivyochapishwa na pia matangazo ya redio.  Waziri wa Mambo ya Nje alikutana 



na waandishi wa habari ili kulaani ripoti kuhusu wasichana kutoka Tanzania 

ambao walikuwa wakikabiliwa na ukahaba wa kulazimishwa nchini China, na 

kuonya wanainchi wawe waangalifu wasikubali ahadi za kufadhiliwa kusafiri nje 

ya nchi.  Serikali haikufanya jitihada za wazi za kupunguza mahitaji ya ajira za 

kulazimishwa au vitendo vya ngono za kibiashara mnamo kipindi cha kutoa 

taarifa.  Wanajeshi wa Tanzania walipokea mafunzo maalumu ya kupambana na 

biashara haramu kutoka kwa wafadhili wa kigeni kabla hawajapelekwa nje ya nchi 

kuendesha shughuli za kimataifa za kulinda amani.  

 


